10 APril 2005

Derde Sondag in Paastyd

Misericordias domini

Liturgiese voorstel

Fokusteks: 
Lukas 24:13-35

Ander tekste: 

Handelinge 2:14a, 36-41; Psalm 116; 1 Petrus 1:17-23

Inleiding

Die basiese gedagte onderliggend aan hierdie liturgie, soos telkens in Paastyd, is om hierdie ontmoeting met die opgestane Here in elkeen van die vier bewegings ’n ervaring te maak. ’n Ontmoeting met die opgestane Here soos wat Hy op die pad na Emmaus verskyn het. Ten eerste die saamwees van die gemeente, daarna verdere klem op die uitleg van die Skrifte en gebed, die tafelgemeenskap en uiteindelik die in beweging kom en getuienis.

God versamel ons voor Hom

Die Paaskers word aangesteek en gemeente sing Lied 247 “Heer, wees ons genadig”/NSG 233.

Aanvangswoord

Voorganger: 
Die Here het opgestaan.

Gemeente: 
Die Here het waarlik opgestaan.

Seëngroet

Liewe gemeente, die Here groet julle vanoggend met dieselfde woorde waarmee Hy sy dissipels na sy opstanding gegroet het: “Vrede vir julle.”

Sang

Lied 409 en 411/NSG 119 en 112/3(A)

Diens van die Woord

Gebed by die opening van die Woord

Gemeente sing sittende as gebed Lied 253:1 en 2  “U het die brood gebreek”/NSG 370.

Skriflesing

Lukas 24:13-35

Kindertyd

Prediking

Antwoord

Geloofsbelydenis

Diens van die tafel

Nagmaal

Maak in die viering iets van die feit dat die Emmausgangers Jesus spesifiek met die breking van die brood as die opgestane Here herken het. Byvoorbeeld hierdie kort gebed:

Jesus Christus

Brood van die lewe

Ons vergader by u tafel

Om U te ken

In die breking van die brood.

Offergawes

Voorganger:
U het uself vir ons gegee, Here.

Gemeente:
Nou gee ons onsself vir U en vir ander.

Diakens neem kollekte op en plaas dit op nagmaalstafel. Laat iemand wat getref is deur armoede en/of werkloosheid vanaf die tafel waarop die kollekte staan sy/haar storie vir die gemeente vertel. ’n Gebed word gedoen vir armoede en werkloosheid in Suid-Afrika.

Gebed

Here, ons bid vandag vir alle eensame mense, veral vir hulle wat moet huis toe gaan na ’n leë blyplek, wat aarselend by die deur staan, bang om in te gaan na die eensaamheid wat daar wag. Mag almal wat met vrees in hulle hart by enige ingang staan, soos die Emmausgangers, besef dat hulle die lewende Here kan binnenooi. En mag hulle dan die diepte van U genade ervaar dat hulle in hul alleenheid nooit meer eensaam is nie; dat U as lewende teenwoordig by hulle is, een wat hulle hart warm maak al is daar geen mens om mee te praat nie (E M Farr, uit Groot Gebedeboek).

Antwoord

Lied 521 “Erkentlik deur die dae”

Uitsending

Verootmoediging en Genadeverkondiging

Psalm 116 kan by uitstek gebruik word as verootmoediging en die Handelinge teks van vandag om God se vergifnis aan die gemeente toe te sê.

Danklied

Lied 422 “Die Heer, die Heer het opgestaan!”/NSG 113

Seën

Voorganger:
Liewe gemeente, wanneer ons nou in hierdie Paastyd uitmekaargaan, bid ons saam met die mense van Emmaus en die kerk van alle eeue …

Gemeente:
Bly by ons Here.

Voorganger:
Die Here seën julle en sal by julle bly en Hy bekragtig dit met sy belofte: “Ek gee vir julle die ewige lewe, en julle sal vir ewig nooit verlore gaan nie. Niemand sal julle uit My hand ruk nie.”

Antwoord:
Lied 417 “Jesus, ons eer U”

PREEKSTUDIE – LUKAS 24:13-35

Teks

Smit bespreek die verhaal van die Emmausgangers wat slegs by Lukas voorkom in Woord teen die lig: Riglyne vir Paas-, Hemelvaarts- en Pinksterprediking. In sy eksegetiese notas word die meeste aandag aan die bespreking van die genre bestee. Ander vrae wat bespreek word, is onder andere die historisiteit, ooreenkomste met populêre legendes of Ou-Testamentiese gedeeltes en evangelies. Die verhaal is `n doelbewuste konstruksie van Lukas ter wille van lering.

In sy praktiese Bybel-verklaring bespreek Mulder `n verskeidenheid sake. Oor die ligging van Emmaus wys hy op die ietwat omstredenheid daarvan. Volgens sommige manuskripte is die afstand van die dorpie meer as 30 km van Jerusalem af. Dit sou mens by Amwas (die moderne Nicopolis) uitbring. Hierdie afstand is egter te groot vir die Emmausgangers wat dieselfde aand nog na Jerusalem teruggekeer het (33). Emmaus (El-Qubeibeh – ongeveer 11 km noordwes van Jerusalem) word sedert die tyd van die Kruisvaarders aanvaar as die woonplek van Kleopas en sy metgesel. Oor die maaltyd is in die loop van die eeue verskillend gedink. Die kerkvaders (oa Augustinus) het dit as die nagmaal beskou. In die sestiende eeu was dit een van die verskilpunte tussen Rooms Katolieke en Reformatore. Calvyn het die gedagte van die maaltyd as `n nagmaalsviering van die hand gewys. Die maaltyd het ook om ander redes eksegete besig gehou. Die Emmausgangers het Jesus tydens die maaltyd herken. Die vraag is: Waaraan? Was dit aan sy deurboorde hande of die besondere gebare/ritueel wat Hy uitgevoer en hulle miskien meermale in die verlede meegemaak het? Die herkenning lê eerder in die verstaan van verhoudinge in die Oosterse wêreld. In die Westerse wêreld neem die gasheer die leiding in die bediening van sy gaste. Die Oosterse lewe word bepaal deur die strenge handhawing van gesagsverhoudings, selfs tot in jou eie huis. Toe Jesus die uitnodiging van die Emmausgangers aanvaar het om by hulle tuis te gaan, het hy as die gesaghebbende gas die leiding by die maaltyd oorgeneem. Hy het gebid, die brood gebreek en aan hulle uitgedeel (30). As gevolg van hierdie optrede het hulle oë oopgegaan en het hulle Hom as hul Heer herken. By nabetragting het hulle teenoor mekaar erken/bely dat die lig al vir hulle begin opgaan het toe Hy op pad die Skrif vir hulle uitgelê het.

In sy kommentaar op die Lukas-evangelie wys Lieu daarop dat die verhaal net by Lukas voorkom en dat hy dit vertel om die betekenis van die opstanding oor te dra. Hy wys ook op die onsekerheid rondom die ligging van Emmaus, maar beskou dit as onbelangrik aangesien die verhaal eindig waar dit begin het; met die Emmausgangers wat na Jerusalem terugkeer. Hy beklemtoon ook die verrassende wyse waarop Jesus die leiding by die maaltyd oorneem. Dit is `n gewone maaltyd – nie `n simboliese maaltyd of `n nagmaalsviering nie – maar die handelinge van Jesus transformeer dit sodat dit `n dieper betekenis kry. Tydens die maaltyd openbaar Jesus homself – word hulle bewus dat dit Hy is wat met hulle is. Wanneer die Emmausgangers hulle verhaal vertel, vertel hulle eintlik hoedat Jesus met hulle was: wat op die pad met hulle gebeur het (Hy het die Skrif uitgelê) en wat tydens die maaltyd gebeur het. Die Skrif word `n bron van sekerheid en hoop deur Jesus wat dit self interpreteer/uitlê. Vir Lukas is Jesus die bron en gesag vir die verstaan van die Woord. In die Woord en in die verstaan daarvan kan sy lewende teenwoordigheid ervaar word.

Ook Nielsen beklemtoon dat die verhaal eie is aan Lukas en dat dit lyk asof dit deur `n insider vertel word – een van die Emmausgangers self. Emmaus is waarskynlik El-Qubeibeh – naby genoeg aan Jerusalem dat die Emmausgangers dieselfde aand na Jerusalem kon terugkeer (33). Die vraag van die vreemdeling (Jesus) bring die twee tot stilstand: “Het is de stilstand van de verwondering.” Uit die verskille in die tye van die werkwoord is dit nie duidelik of die verwagting van die Emmausgangers aangaande Jesus iets van die verlede was of nog aanwesig was nie. Hul geloofsverwagting was in lyn met wat Lukas in 1:68; 2:38; 19:11; 21:28 en Handelinge 1:6; 28:20 aangedui het. Jesus sou Israel van hul vyande bevry (verlos – polities, militêr, nasionaal) en die koninkryk van God vestig. Hierop was hul Messiaans-godsdienstige verwagting gefikseer. In die verhaal wat hulle vertel.., is die kern van hul ontsteltenis en teleurstelling dat die graf leeg is, maar niemand nog vir Jesus gesien het nie. Jesus verwyt die Emmausgangers dat hulle so `n gefikseerde Messiasverwagting het dat hulle nie oopstaan vir dit wat nie in hul verwagtingspatroon pas nie. As gevolg hiervan is hulle nie in staat om alles te glo wat die profete gesê het nie. Daar was beloftes oor die herstel van die koningskap in Israel, maar ook voorspellings oor die lyding van die Messias. Die gesamentlike handelinge van Jesus (uitleg van die Skrifte, breking van die brood) het die effek gehad dat die Emmausgangers Hom kon herken. Die skerp punt is dat die verhaal `n bevestiging is dat Jesus, die lydende Messias, dieselfde is as die Opgestane en dat Hy aan die Emmausgangers verskyn het.

Fitzmyer ondersteun die teorie dat Lukas van `n sogenaamde L-bron gebruik gemaak het vir sy verhaal van die Emmausgangers. In navolging van Dodd omskryf hy die verhaal van die Emmausgangers as `n circumstantial narrative, `n verskyningsverhaal sonder enige apologetiese motiewe. Circumstantial narratiewe maak gebruik van die styl, die dramatiese ontwikkeling van die verhaal en die skerp detail en karaktertekening van die verteller. Fitzmyer identifiseer die volgende teologiese motiewe van Lukas in die verhaal: (i) Geografie. Die verskyningsverhaal vind plaas in die omgewing van Jerusalem, die stad waarheen al Jesus se bewegings dwarsdeur die evangelie gerig is. Dit is op die pad dat Jesus die finale onderrig gee oor die verhouding tussen sy lewe (lyding/bestemming) en dit wat Moses en die profete oor hom voorspel het; (ii) Openbaring. Die openbaring van die opgestane Christus vind geleidelik plaas. Dit verhoog die dramatiese effek van die herkenning aan die einde. Aanvanklik herken hulle Hom glad nie. Dan word hulle harte warm terwyl hy die Skrifte uitlê. Uiteindelik gaan hul oë oop by die breking van die brood en herken hulle Hom; (iii) Christologie as vervulling van Ou-Testamentiese profesie. Lukas toon aan dat Jesus meer is as net “’n profeet magtig in woord en daad” (19). Hy korrigeer hierdie persepsie van die Emmausgangers deur hulle op te roep om al die dinge te glo wat die profete gesê het. Volgens Lukas het Jesus self hulle hiertoe opgeroep. Hy toon dan uit die Skrif aan (Moses en al die profete) dat Hy die lydende Messias is. Fitzmyer noem dit die Lucan proof-from-prophecy theology; (iv) Nagmaal. Op die vraag of Christus die nagmaal met die Emmausgangers gevier het, antwoord Fitzmyer dat niemand die vraag kan beantwoord nie. Die les wat die verhaal van die maaltyd wil oordra, is dat die opgestane Christus voortaan nie sigbaar vir sy volgelinge teenwoordig sal wees nie (na die hemelvaart), maar in die breek van die brood.

Konteks

Die belangrike vraag is: Wat staan nou eintlik hier, wat is die bedoeling, boodskap, skopus van hierdie gedeelte? Die antwoorde hierop is uiteenlopend (Smit): (i) Verskillende struktuur-analises lei tot verskillende uiteenlopende fokuspunte, onder andere: breek van die brood (30), Hy leef (23), moes die Christus nie ly en in sy heerlikheid ingaan nie (26), die drie toetse vir die reisigers, te wete die kwalifiserende toets –herkenning (15), die hooftoets – gasvryheid aan `n vreemdeling (28-29) en die verheerlikende toets –herkenning (30-31), Jesus wat die Skrifte uitlê (25-27); (ii) Baie algemene benadering: Lukas wil met hierdie verhaal antwoord bied op die vraag hoe mense na verloop van tyd nog steeds in die opgestane Christus kon glo en Hom kon ontmoet of ervaar. Drie sake word in die verband beklemtoon, naamlik: deur die opening van die Skrifte, die breek van die brood en in die midde of in die aanbidding van die versamelde gemeente;  (iii) Geldenhuys vermaan ons om Jesus in te nooi, anders gaan Hy verby; (iv) Marshall sien dit as `n gewone historiese beskrywing sonder `n bewuste boodskap. Wat die verhaal demonstreer, is die realiteit van die opstanding. Dit identifiseer die Opgestane as Jesus van Nasaret.

Smit wys op `n aantal preke oor hierdie perikoop: (i) Die algemeenste preke gee lerende uiteensetting van die wyse waarop `n mens vandag nog Christus as die Lewende kan ontmoet. Die drie elemente van prediking, sakrament en erediens word voorgehou as dié drie maniere van ontmoeting; (ii) Ook baie gewild is om dié geskiedenis te sien as `n tydlose hartsgeskiedenis waarin ons almal deur die eeue heen deel (vgl die aangrypende aanhaling uit Gollwitzer se preek); (iii) Fyn onderskeiding is egter nodig. Die verhaal van die Emmausgangers gaan nie oor ons geskiedenis nie, maar wat dit doen, naamlik om in ons aanvegtingsgeskiedenis vir ons te bemoedig en tot geloof te bring. In die prediking kan die aanvegting, vertwyfeling en hopeloosheid as hermeneutiese sleutel gebruik word; (iv) Daar is ook `n veelvoud van uiteenlopende benaderings uitgaande van `n spesifieke onderdeel van die verhaal of as pogings om die geheel te ontsluit.

Preekvoorstel
Smit stel voor `n preek met `n historiese uitgangspunt, maar met `n boodskap vir vertwyfelde mense sonder hoop dat Christus leef en met ons is. Die drie aspekte van prediking, nagmaal en geloofsgemeenskap sou ondergeskik en terloops aan die orde kon kom as die wyses waarop Christus ons tot vandag toe nog wil verseker van sy nabyheid.

1.  Dit is die eerste verhaal waarin Lukas iets van die verskyning van Jesus na sy opstanding vertel. Hy het al vertel van die vroue wat op die leë graf afgekom het, van die twee manne met blink klere wat sê dat Jesus uit die dood opgewek is en van Petrus wat ook na die graf gegaan het, die doeke gekry het, maar nie vir Jesus nie.

2.  Die verhaal van die twee persone wat op pad was na Emmaus, 'n dorpie twaalf kilometer van Jerusalem af, beskryf redelik breedvoerig die verwarring, onsekerheid en wanhoop wat onder die volgelinge van Jesus geheers het op die Sondag na sy kruisiging.

3.  Laat ons weer na hierdie verhaal luister en probeer vasstel watter boodskap dit vir ons inhou: wat wil God aan ons sê – van Homself en van die volgelinge van Jesus Christus soos ons hulle in die verhaal leer ken en miskien ook van onsself.

4.  Uit die verhaal self weet ons dat die twee Emmausgangers (Kleopas en sy metgesel) volgelinge van Jesus was. Hulle het hom as 'n profeet beskou en verwag dat Hy Israel sou verlos. Die vroue wat na die graf toe gegaan het, het uit hulle kring gekom. Hulle verwys ook na sommige van hulle mense wat na die graf gegaan het (bv Petrus wat daarheen gehardloop het). Die twee Emmausgangers was dus deel van die groter groep volgelinge van Jesus.

5.  Op die Sondag van sy opstanding was hulle egter nie gelukkige, blymoedige volgelinge van Christus nie. Inteendeel hulle het met ernstige uitdrukkings en somber gesigte met mekaar geloop en praat. Hulle was swaarmoedig en terneergedruk. Waarom?

6.  Hulle het iets van Jesus verwag. Hulle het gehoop dat Hy Israel sou verlos – maar volgens hulle het dit klaarblyklik nie gebeur nie. Inteendeel, Hy is veroordeel en gekruisig. En tot op die derde dag het daar volgens hulle niks verander nie behalwe die ontstellende berigte van die vroue en andere dat sy graf leeg is. Hulle het nie geweet wat om van al hierdie dinge te dink nie. Hulle was verward. Hulle was teleurgesteld. Van hulle geloof en hulle hoop was daar weinig meer sprake.

Daar is baie mense in ons tyd wat ook hierdie ervarings beleef. Teleurgestelde verwagtings, verydelde hoop. Ontnugtering en verwarring. Sekerheid het plek gemaak vir twyfel. Miskien is u so iemand vir wie alles verlore voel. U lewe het in 'n doodloopstraat beland. Dit lyk nie asof daar uitkoms is nie. U het u uitsig op die toekoms verloor. U het geen verwagting, geen hoop meer nie. Nie vir uself nie en ook nie vir die mense rondom u nie. Dit is naar/onaangenaam om so te voel. Die Emmausgangers het so gevoel; daarom het hulle met somber gesigte geloop.

7.  Maar dit is juis toe dat Jesus by hulle aangesluit het. Hy sluit by hulle aan, loop met hulle saam. Hy laat hulle nie alleen nie. Al herken hulle Hom aanvanklik nie. Al weet hulle nie dat dit Hy die opgestane Heer is nie, is Hy daar. Wat 'n geweldige troos om ook in ons tyd te weet dat Jesus solidariteit met ons betoon. Dat Hy Hom by ons voeg, dat Hy by ons aansluit, dat Hy vir ons daar is wanneer ons eintlik nie alleen verder kan gaan nie.

8.  Hy weet van hul kwelling; daarom vra Hy: Wat is dit wat julle so ernstig met mekaar loop en bespreek? Daarmee nooi hy hulle uit: Praat met My, vertel My van julle laste en julle bekommernis. Hulle neem die uitnodiging aan en vertel Hom van hul wanhoop, hul teleurstelling en hul ontsteltenis.

9.  Jesus antwoord deur hulle te berispe vir hul gebrek aan begrip en traagheid van gees. “Glo julle dan nie al die dinge wat die profete gesê het nie?” Hulle moes nie selektief met die Skrif omgaan nie, maar die boodskap in sy volle omvang in gedagte hou. Moes die Christus nie hierdie dinge ly om in sy heerlikheid in te gaan nie?  Die weg na sy heerlikheid/opstanding gaan deur lyding heen. Daar was vir hom geen kortpad nie, geen moontlikheid om die lyding te ontwyk of te vermy nie.

In Genesis 3:15 word byvoorbeeld aan die slang gesê: “Haar nageslag sal jou kop vermorsel en jy sal hom in die hakskeen byt.” Die stryd teen Satan is nie sonder lyding vir Christus nie.

Psalm 118:22 verwys na die klip wat deur die bouers afgekeur is en juis die belangrikste klip (die hoeksteen) in die gebou geword het. Jesus het self met verwysing na hierdie gedeelte die verwerping deur die Joodse leiers op homself van toepassing gemaak (Luk 20:17). Hy het ook Jesaja 53:12 op hom toegepas waar na hom as misdadiger verwys word (Luk 22:37).

10.  Hy verkondig die Woord van God aan die Emmausgangers en dit verander hulle. Dit laat hul harte warm klop. Dit gee hulle nuwe insig. Dit help hulle om te verstaan dat die lyding, die kruis noodsaaklik was as 'n weg om tot die heerlikheid van die opstanding te kom.

Gods Woord wat aan ons verkondig word, bring helderheid in ons gemoed. Dit verdryf die onsekerheid en twyfel. Dit laat ons iets ervaar van die teenwoordigheid van die Opgestane Heer. Dit gee vir ons krag, energie en hoop om met vertroue verder te gaan en te volhard tot die einde toe.

11.  Toe die Emmausgangers Jesus uitnooi om by hulle oor te bly, gebeur iets merkwaardigs by die maaltyd. In plaas van een van die Emmausgangers, neem Jesus die leiding by die maaltyd. Hy neem die brood, Hy vra die seën, Hy breek dit en Hy gee dit vir hulle. Toe dit gebeur, gaan hulle oë oop en het hulle H

om herken. 

12.  Hulle gemoedstoestand verander. Somberheid maak plek vir nuwe inspirasie wat hulle aanspoor en energie gee om dadelik na Jerusalem terug te gaan en die boodskap van die opstanding verder te vertel.  Dit is die goeie nuus: God verander mense. Ons aanbid nie `n God wat nie met ons medelye het nie. Hy is bewus van ons behoeftes, ons kwellinge, ons verwarring, ons twyfel en ons vrese. Dit wat ons persoonlik ervaar as gesin, as kerk en as land. Hy gee vir ons uitkoms. Hy open nuwe moontlikhede. Hy bevry ons tot nuwe hoop, geloof en daadkrag. Jesus Christus leef.

